Коми Республикаын кутасны лӧсьӧдны условиеяс, медым бурджыка могмӧдны асьнымӧс йӧлӧн

Тайӧ нырвизьын ӧтувъя удж ӧні нуӧдӧны Коми Республикаса видз-му овмӧс да сёян-юан министерство да Коми Республикаса видз-му овмӧсын уджалысьяс. Видз-му овмӧс прӧдукцияӧн могмӧдан юалӧмъяссӧ видлалісны Сыктывкарын скӧт видзӧм сӧвмӧдан да ветеринарнӧй удж бурмӧдан республиканскӧй сӧвещаниеӧ пырӧдчысьяс. 
«Республика асьсӧ йӧлӧн могмӧдӧ сӧмын 24 прӧчент вылӧ. Тайӧ зэв ичӧт пай, такӧд йитӧдын миян эмӧсь ыджыд планъяс — асьнымӧс могмӧдан тшупӧдсӧ вайӧдны сё прӧчентӧдз. Кризис дырйи, кор гӧгӧр чинтӧны сьӧмкудъяс, Коми Республикаса Юралысьлысь могъяс недыр олӧмӧ пӧртысь Сергей Гапликов примитіс повтӧм помшуӧм да содтіс видз-му овмӧс сьӧмӧн могмӧдӧмсӧ 95 миллион шайт вылӧ. Тайӧ сетас позянлун лӧсьӧдны 740 выль скӧт видзанін. Медым и водзӧ миянлы сетісны сьӧм, колӧ бурджыка уджавны, збыльмӧдны план серти петкӧдласъяс, миян эм сӧвмӧм вылӧ вынйӧр», - шыӧдчис видз-му овмӧс нуӧдысь уджалысьяс дорӧ Коми Республикаса видз-му овмӧс да сёян-юан министр Алексей Князев.  

Йӧв вылӧ скӧт видзанінъяс стрӧитӧм серти инвестиционнӧй балаяс збыльмӧдӧм вылӧ Коми Республикаса видз-му овмӧс да сёян-юан министерство кӧсйӧ кыскыны федеральнӧй сьӧмкудйысь содтӧд сьӧм. 

***Коми Республикаын гырысь скӧт (КРС) юр лыдыс 2016 во заводитчӧм вылӧ вӧлі 33,9 сюрс юр, на пиысь 19,2 сюрс юрсӧ видзӧны видз-му овмӧс организацияын, 8,3 сюрс юрсӧ — олысьяслӧн овмӧсъясын, 6, 3 сюрс юрсӧ — фермеръяслӧн овмӧсъясын. КРС-лӧн ӧтувъя юр лыдысь — 15,3 сюрс мӧс, сы лыдын видз-му овмӧс организацияясын 8,9 сюрс мӧс, олысьяслӧн овмӧсъясын — 3,8 сюрс мӧс, фермеръяслӧн овмӧсъясын — 2,6 сюрс мӧс. 

2015 воын став категория овмӧсъяс сетісны 56 сюрс тонна йӧв, на пиысь видз-му овмӧс организацияяс  —  36,2 сюрс тонна, олысьяслӧн овмӧсъяс — 12,9 сюрс тонна, фермеръяслӧн овмӧсъяс — 7 сюрс тонна. 

Коми Республикаса видз-му овмӧс организацияяс пӧвстын йӧв вӧчысь  лидеръясӧн лоӧны «Южнӧй» ИКК, «Пригороднӧй» ИКК, «Изьвайывса-97» племхоз ИКК, «Межадорса» ИКК, «Висерса» СПК. 

Республикаын колян вося кывкӧртӧдъяс серти ӧти фуражнӧй мӧслысь воын шӧркодя лысьтӧмаӧсь 4263 кг йӧв. Ӧти фуражнӧй мӧслысь воын шӧркодя лысьтӧм серти лидерӧн лоӧны «Пригороднӧй» ИКК (6950 кг), «Межадорса» ИКК (6726 кг), «Южнӧй» ИКК (6002 кг), «Мичаин» ИКК (5848 кг), «Небдінса» ИКК (5636 кг). 
